
Tam tin akaklábich a íchʼ ti kʼwajat kóꞌodh na 
Elisabet, aban kʼal na Dios an tʼokat abatwále Gabriel 
ba jun i bitsow xi kʼwajat Galilea xu bijyáb Nasaret
abal kin chaꞌbiy jun i tsidhan xin bij ta María. Jechéꞌ 
an tsidhan, kʼwajatich konodh abal ka tomikná kʼal jun 
i inik xin bij José. Jechéꞌ an inik u kidhtaláb kʼal an 
pulek takʼix Dabid.



Utsan tám enchéꞌ kʼal an tʼokat 
abatwále: ―María, yab ki jikʼey, 
pos i chuꞌtat kʼal na Dios ke alwaꞌ 
ka bachʼu nin alwaꞌtal. Xoꞌ neꞌech 
ki jilkʼon kóꞌodh, neꞌech ka 
waꞌchiy jun i chakam kwitól 
ani neꞌech ka bijiy ta Jesús. 



Jajáꞌ neꞌech ka kʼwajay ultaláb tʼajat, 
neꞌech ka bijyat tin Chakámil a 
Dios xi púlek tʼajat ani neꞌech ka 
kʼwajbá kʼal na Dios ti Pulek 
Takʼix jelti nin wejeꞌ pakélil 
Dabid, neꞌech kin takʼiy 
malilíl i kʼij nin kidhtaltsik 
na Israel ani nin takʼixtal 
yab jaykʼi neꞌech kin 
kóꞌoy in okʼontal. 



Na María in konoy enchéꞌ an tʼokat 
abatwále: ―¿Jantich tám ti neꞌech 
ku kóꞌoy i chakam ani nanáꞌ yab 
jaykʼi in junkunék kʼal ni jun i inik? 
Tókʼoyat enchéꞌ kʼal an tʼokat 
abatwále: ―An Tʼokat 
Ejattaláb neꞌech ka 
ulich ba tatáꞌ ani na 
Dios xi púlek tʼajat, 
neꞌech ti ki paxkʼiy 
kʼal nin cháp jelt 
xan tu paxkʼix jun 

i chalam. 



Jaxtám, an chakam kwitól xi neꞌech 
ka kóꞌoy tʼokat Jaꞌ tʼajat ani neꞌech 
ka bijyat tin Chakámil a Dios.



Tam ti jachanꞌ i kʼij, na María kʼale jikʼatkʼi 
ba jun i bitsow xi kʼwajat ban chʼénlom xi 
Judea. Tam ti ulich ba jachanꞌ an 
bitsow, ochich bin kʼimáꞌ 
na Sakarías ani in 
chapnédhaꞌ na Elisabet.
Tam ti na Elisabet 
in achʼaꞌ nin 
chapnédhaxtal na 
María, an chakam xi 
kʼwajat in kitkóm, 
yoyon ani na Elisabet 
in bachʼu nin cháp an 
Tʼokat Ejattaláb.



Ani kawidh tʼajat tin ulu enchéꞌ: ―Na Dios 
ti lábtʼajámal más ké xi ejtal an 
mímlábtsik ani in lábtʼajámal 
an chakam xa kitkóm.



Enchéꞌ ti waꞌchin ti chakam na Jesukristo: Na María, 
nin nánaꞌ, kʼwajat konodh abal 
ka tomkin kʼal na José ani 
tam ti yabél kʼwajattsik 
junax, jilkʼon kóꞌodh na 
María kʼal tin cháp an 
Tʼokat Ejattaláb.
Na José, nin tomkíl 
na María, jaꞌich jun 
i lujat inik, por yab in leꞌnaꞌ 
kin xalkʼaꞌ max anchanꞌ ti 
kʼwajat na María, tokot 
in leꞌnaꞌ kin jilaꞌ chinatkʼi.



Lejat kʼwajat in chalpayal jechéꞌ, in chuꞌu ba watsib 
jun in tʼokat abatwálejil an Okʼóxláb ani utsan kʼál 
enchéꞌ: ―José, xi kidhtaláb kʼal na Dabid, 
ka bachʼu na María ta tomtal ani yab ki 
kʼwajay ta chalpax, pos an chakam xi 
neꞌech kin waꞌchiy, kʼal an Tʼokat 
Ejattaláb tu dhabaláb.



Na María neꞌech kin waꞌchiy jun i chakam ani neꞌech ka 
bijiy ta Jesús. Anchanꞌ ti neꞌech ka bijyat abal neꞌech 
kin loꞌo an atiklábtsik kʼal an 
walastaláb xin koꞌoltsik. 



Tam ti na José ejech, anchanꞌ tin tʼajaꞌ xan ti utsan 
kʼal nin tʼokat abatwálejil an Okʼóxláb ani yab in jilaꞌ 
na María. Por yab junkun kʼal na 
María asta tam ti na María in 
kóꞌoy an chakam ani in 
kʼwajbantsi tin bij Jesús.



Tam ti jachanꞌ i kʼij, an lej pulek takʼix xu bijyáb ta 
Awgusto in ulu abal ka ajyat putálkʼi ejtal an 
atiklábtsik. Ejtaltsik koꞌol 
ka witsiy bin bitsówil 
abal ka ájin tajaꞌ. 



Jaxtám, na José kale Nasaret, an bitsow xi kʼwajat 
Galilea ani kʼale ban chabál xi Judea ban bitsow xu 
bijyáb Belén xon tu chakam 
an pulek takʼix Dabid, 
kom na José u 
kidhtaláb kʼal 
na Dabid. 



Kʼale Belén abal ka ájin tajaꞌ junax kʼal na María, xi 
konodhich tin koꞌol abal ka tomkin kʼál ani kʼwajatich 
kóꞌodh.



Lejat kʼwajattsik Belén, 
in bajaw xowkʼi na 
María ti neꞌech kin 
waꞌchiy an chakam.



Tajaꞌ tin waꞌchiy nin jidhtal chakámil, in dhantsiy, in 
boliy kʼal i kʼudhkʼum ani in kwachbaꞌ xon tu mujtsinal 
tin kʼapwál an koꞌnéltsik, pos yab 
in elaꞌtsik ejtidh xon ti ka 
koyóch ba jachanꞌ 
an atá xon tu 
koynáb. 



Kʼunat Belén, taꞌ ti kʼwajat cháb óx i belkol koꞌnéltsik 
xin beletnál nin koꞌwáltsik tam akal. Jun jikʼtowále tin 
chuꞌutsik jun in tʼokat abatwálejil an 
               Okʼóxláb, nin labidh 
                                       tʼokát an 
                                       Okʼóxláb 
                                       tajkʼan 
                                       malilíl xon ti 
                                       kʼwajattsik 

                                           ani jikʼeytsik 
                                           tʼajat. 



Por utsantsik enchéꞌ kʼal an tʼokat abatwále: ―Yab ki 
jikʼeytsik, pos tu tsiꞌdhantsaltsik jun i alwaꞌ tʼilab ani 
yán neꞌech ka kulbé kʼal jechéꞌ tin 
               kwenta: ke xoꞌ waꞌchinich 
                                       ti chakam 
                                       bin 
                                       bitsówil na 
                                       Dabid jun i 
                                       Loꞌox abal 

                                            tatáꞌtsik, jaꞌich 
                                            na Kristo an 
                                            Ajátikláb.



Ti exól, neꞌech ka elaꞌtsik an chakam dhantsidh, 
bolilidh kʼal i kʼudhkʼum ani kwachat xon tu mujtsinal 
tin kʼapwál an koꞌnéltsik. 



Támkʼi jachanꞌ, xalkʼan tin wál an tʼokat abatwále 
yán i tʼokat abatwáletsik xi tál walkʼiꞌ, in 
ubédhantsaltsik tin bij na Dios ani in 
                        ulaltsik enchéꞌ: . . .



. . . ¡Kin kóꞌoy an labidh tʼokattaláb na Dios túꞌ walkʼiꞌ 
ani ban chabál, kin kóꞌoy an kʼijidhtaláb 
an iniktsik xu kʼanidhábtsik kʼal 
                                       na Dios! 



Tam ti an tʼokat abatwáletsik kʼadhíc 
htsik juní walkʼiꞌ, an belkol koꞌnéltsik 
tujey ti útsáx jún ani jún enchéꞌ: ―Pos 
wana pé asta Belén abal ki chuꞌu jechéꞌ
                xowaꞌ támnék, xi tu óltsích an 
                                Okʼóxláb. 



Kʼaletsik jikʼat ani in elaꞌ na María ani na 
José ani an chakam xi taꞌ ti kwachat xon 
tu mujtsinal tin kʼapwál an koꞌnéltsik.



Tam tin chuꞌutsik, in tʼilaꞌtsik xantʼéy 
usnéktsik kʼal an tʼokat abatwále kʼal tin 
kwenta jechéꞌ an chakam.



Na Jesús waꞌchin 
ban bitsow xin bij 
Belén xu takʼnal 
ban chabál 
xi Judea, 

tam ti na Erodes 
kʼwajat ti pulek takʼix 
ba jachanꞌ an chabál. 



Tam ti jachanꞌ i kʼij, 
ulich ban bitsow 
Jerusalén cháb óx 
i chalpadh iniktsik 
xi tál in lujtal 
xon tu kalel na 

kʼítsá ani konoxintsik enchéꞌ:
―¿Jónꞌ ti kʼwajat nin pulek 
takʼíxal an judíotsik xi waꞌchin 
ti chakam? Pos i chuꞌúmal nin 
ótil in lujtal xon tu kalel na kʼítsá 
ani u tsiꞌnek techéꞌ abal ki kʼakʼnaꞌ. 



Na Erodes in kaniy tám 
chinatkʼi an chalpadh 
iniktsik ani in konoy xowkʼi 
jun bél ti xalkʼanék na ót. 
In abaꞌtsik tám Belén ani 
in utsaꞌtsik enchéꞌ: ―Ki 
kʼaletsik tajaꞌ ani ka alꞌimay 
i tsubaxtaláb kʼal tin 
kwenta jachanꞌ an chakam. 
Tam ka elaꞌtsik an chakam, 
ti kin óltsi abal 
kin kʼale neye 
ku kʼakʼnaꞌ. 



Tam ti okʼon ti usnaltsik jechéꞌ kʼal an pulek takʼix, 
kʼaléchtsik tám. Na ót xin chuꞌúmaltsik in lujtal xon 
                    tu kalel na kʼítsá, taꞌ ti neꞌech 
                    okʼox ani tam tin bajaw xon ti 
                    kʼwajat an chakam, kubey. 
                    Tam ti ochichtsik ban atá, 
                                   in chuꞌu an chakam 
                                   junax kʼal 
                                   na María. 



Jechéꞌ na María jaꞌich nin nánaꞌ an chakam. An 
chalpadh iniktsik tudhlan tám ani in kʼakʼnaꞌ an 
                   chakam. In japiy tám an balixtaláb 
                   xin tsiꞌdháltsik ani in chʼejwaliy 
                   ti oro, ti ikob ani ti mirra. Por 
                   óltsintsik kʼal jun i watsib ke 
                                  yab yejat ka 
                                  witsiytsik xon ti 
                                  kʼwajat na Erodes, 
                                  jaxtám ti witsiytsik 
                                       bin chabálil, 
                                       píl bél. 



Tayíl, tam ti kʼalnekich an 
chalpadh iniktsik, na José in 
chuꞌu ba jun i watsib jun in 
tokat abatwálejil an Okóxláb 
ani utsankál enchéꞌ: Ki 
chakay ani ki ájlách abal 
Ejipto. Ka júnaꞌ an 
chakam junax kʼal nin 
nánaꞌ ani ki kʼwajay tajaꞌ 
asta tam nanáꞌ 

 tu utsaꞌ ki witsiy. Pos na 
 Erodes neꞌech kin aliy an 
 chakam abal kin chemdhaꞌ. 



Tam ti na José ejech, jachanꞌ 
an akal ájlách abal Ejipto. In 
júnaꞌ an chakam junax kʼal nin 
nánaꞌ. Tajaꞌ ti kʼwajaytsik 
asta ti chemech na Erodes. 
Jechéꞌ támun abal ka 
tʼájan xan tin ulúmal 
enchéꞌ an Okʼóxláb kʼal 
nin tʼiltsíxil: 

“U utsaꞌ ka kʼale Ejipto nu 
Chakámil.” 



Tam ti na Erodes in chuꞌu abal 
kʼambiyat kʼal an chalpadh 
iniktsik, chakuy tʼajat ani in 
abnaꞌ ka chemdhá ejtal an 
tsʼitsik kwitól xi ít ti 
waꞌchinék asta xin koꞌolich 
chabtsik i tamub. 



In abnaꞌ ka chemdhá an 
tsʼitsik kwitól xu kʼwajíl Belén 
ani xu kʼwajíltsik tajaꞌ kʼunat. 
Jechéꞌ in tʼajaꞌ anchanꞌ kom in 
koꞌolich kʼunat cháb i tamub ti 
watʼenek an chalpadh iniktsik.



Por tam ti chemnekich na 
Erodes, tajaꞌ Ejipto, na José 
in chuꞌu ba jun i watsib jun in
tʼokat abatwálejil an 
Okʼóxláb ani utsan kʼál 
        enchéꞌ: ―Ki chʼakay ani 
        ki kʼale ban chabál xi 
        Israel. Ka júnaꞌ an 
        chakam junax kʼal nin 
                           nánaꞌ abal 

      chemnekichtsik xin 
      léꞌwiꞌik kin chemdhaꞌ 
      an chakam. 



Por tam ti na José in 
achʼaꞌ abal na Arkelao 
jaꞌich na kʼwajat ti 
takʼix Judea in 
kuxyal nin tátaꞌ 
Erodes, 

jikʼey ani yab 
in leꞌnaꞌ ka kʼale tajaꞌ. Ani kom 
óltsinékich kʼal jun i watsib xon ti yejat 
ka kʼale, kʼale ban chabál xi Galilea.



Tam ti ulich tajaꞌ, 
kʼale ti kʼwajíl ban 
bitsow xin bij 
Nasaret. 

Jechéꞌ támun anchanꞌ 
abal ka tʼájan xan tin ulúmal 
an tʼiltsixtsik, ke na Jesús 
neꞌech ka bijyat ti nasareno.

ʼNa Dios in 
      kʼanidhaꞌ tʼajat 
      xi kʼwajattsik ban kʼayꞌlá. Jaxtám 
   tin abaꞌ nin junkax Chakámil ka tsích 
    techéꞌ ti kʼayꞌlá, abal ejtal xitaꞌ kʼál 
       ti ka belan, yab ka kʼaletsik ban 
       kʼibeltaláb, tokot kin kóꞌoytsik 
            an xeꞌchintaláb xi yab in 
               koꞌol in okʼontal.



ROMANOS 3:23 Kom ejtal walbidh, yabtsik kʼwajat kʼal 
nin labidh tʼokát na Dios.

ROMANOS 6:23 Xitaꞌ in tʼajál i walastaláb, tayíl 
neꞌech ban kʼibeltaláb; por nin chʼejwalixtal na Dios, 

jaꞌich an xeꞌchintaláb xi yab in koꞌol in okʼontal kʼal tin 
kwentakʼi ni Ajátik Jesukristo.

HEBREOS 9:27 Anchanꞌ, jelt xan ti ejtal koꞌol ka 
chemechtsik júníl ani tayíl, tál an lújundhaxtaláb,

EFESIOS 2:8,9 Pos kʼal tin alwaꞌtalkʼi na Dios i 
loꞌodhichtsik, kʼal tin kwentakʼi abal i belmáchtsik. 

Jechéꞌ an loꞌeltaláb yab a bachʼúmaltsik abal a tʼajámal 
jun xataꞌ, pos a Dios ti chʼejwaliyamaltsik.

Yab xitaꞌ neꞌech kin ejto kin átaꞌ an loꞌeltaláb kʼal 
xowaꞌkʼi in tʼajál abal yab kin tʼekʼaꞌ tinbáꞌ.



ROMANOS 10:9,10 Max ka ulu kʼal na wiꞌ ke na Jesús 
jaꞌich an Ajátikláb ani ka belaꞌ ta itsích ke na Dios in 

ejdhámal ti ít tam ti chemdhá, neꞌech ki loꞌey.
Pos kʼal ni itsích ti yejat ku belmách abal ku kʼwajbájich 

alwaꞌ kʼal na Dios ani kʼal ni wiꞌ ti yejat ki ulu ke na 
Jesús jaꞌich an Ajátikláb abal ku loꞌéch. 

JUAN 3:16,17 ʼNa Dios in kʼanidhaꞌ tʼajat xi kʼwajattsik 
ban kʼayꞌlá. Jaxtám tin abaꞌ nin junkax Chakámil ka 

tsích techéꞌ ti kʼayꞌlá, abal ejtal xitaꞌ kʼál ti ka belan, 
yab ka kʼaletsik ban kʼibeltaláb, tokot kin kóꞌoytsik an 

xeꞌchintaláb xi yab in koꞌol in okʼontal.
Na Dios yab in abámal nin Chakámil abal ti walbix, in 

abámal abal ti lóꞌol. 



1 JUAN 5:11-13 Jechéꞌ jaꞌich xowaꞌ in ulal na Dios: Ke 
Jajáꞌ tu pidhaꞌ ti xeꞌchintaláb xi yab in koꞌol in 

okʼontal ani jechéꞌ an xeꞌchintaláb xi yab in koꞌol in 
okʼontal, kʼwajat ba nin Chakámil.

Xitaꞌ in bachʼúmalich nin Chakámil na Dios, in koꞌolich 
jechéꞌ an xeꞌchintaláb xi yab in koꞌol in okʼontal; por 
xitaꞌ yabél in bachʼúmal nin Chakámil na Dios, yab in 

koꞌol jechéꞌ an xeꞌchintaláb xi yab in koꞌol in okʼontal. 
Tu dhutsuntsaltsik jechéꞌ xa belálichtsik nin Chakámil 

na Dios abal ka choꞌóbnaꞌ ke a koꞌolichtsik an 
xeꞌchintaláb xi yab in koꞌol in okʼontal.

